
Kajian ini bertujuan untuk menentukan kesan mediator religiositi terhadap 
hubungan antara faktor sosial iaitu keakraban dengan ibu bapa, keakraban 
dengan rakan sebaya dan jalinan sosial institusi dengan pembangunan belia 
positif. Teori utama yang mendasari kajian ini ialah Teori Ekologi Pembangunan 
Manusia, Teori Sains Pembangunan, Teori Keakraban, dan Teori Ikatan Sosial. 
 
 
Kajian berbentuk tinjauan yang menggunakan teknik persampelan kluster 
melibatkan 677 orang pelajar kolej komuniti di seluruh Malaysia menggunakan 
borang soal selidik tadbir sendiri. Instrumen diadaptasi daripada The Bridge-
PYD yang dibina oleh Lopez et al., (2014), Muslim Religiousity-Personality 
Inventory (MRPI) oleh Krauss, Hamzah dan Idris (2007), Inventory of Parent and 
Peer Attachment (IPPA) oleh Armsden dan Greenberg (1987), dan instrumen 
yang dibina oleh Jenkins (1997) untuk menentukan jalinan sosial institusi. Data 
soal selidik dianalisis menggunakan model persamaan berstruktur (Structural 
Equation Modelling, SEM). 
 
 
Penemuan kajian menunjukkan tahap semua pemboleh ubah adalah tinggi 
secara keseluruhannya. Keputusan SEM melalui model pengukuran 
menunjukkan data adalah sepadan dan hubungan antara faktor sosial dengan 
pembangunan belia positif adalah signifikan. Manakala keputusan SEM melalui 
model struktural menunjukkan pengaruh keakraban dengan ibu bapa, 
keakraban dengan rakan sebaya dan jalinan sosial institusi terhadap 
pembangunan belia positif juga signifikan dan data adalah sepadan.  

Analisis mediator religiositi adalah signifikan apabila religiositi bertindak sebagai 
mediator penuh dalam hubungan keakraban dengan ibu bapa dan keakraban 
dengan rakan sebaya dengan pembangunan belia positif. Manakala religiositi 
bertindak sebagai mediator separa terhadap hubungan antara jalinan sosial 
institusi dengan pembangunan belia positif dan analisis tersebut juga signifikan. 
Penemuan ini mendapati, apabila belia memasuki pertengahan remaja (umur 
antara 18 – 23 tahun), religiositi merupakan faktor penting yang memandu belia 
dalam hubungan keakraban dengan ibu bapa dan hubungan keakraban dengan 
rakan sebaya terhadap pembangunan belia positif. Manakala peranan jalinan 
sosial institusi mempunyai pengaruh dan hubungan yang kuat terhadap 
pembangunan belia positif. 

COLLEGE STUDENTS IN MALAYSIA 

 
 

By 
 

NOR HIDAYAH MOHAMED 
 
 

December 2017 
 
 

Chairman : Siti Raba’ah binti Hamzah, PhD 
Faculty  : Educational Studies 
 
 
This study aims to determine the religiosity as mediator on the relationship 
between social factors including parental attachment, peer attachment and 
institutional social bonding with positive youth development. The main theories 
underlying this study are ecological theory of human development, 
developmental science theory, attachment theory and social bonding theory. 
 
 
The survey was conducted using cluster sampling technique involving 677 
community college students throughout Malaysia. The self-administered 
questionnaire forms were used as an instrument which was adapted from The 
Bridge-PYD developed by Lopez et al. (2014), Muslim Religiosity-Personality 
Inventory (MRPI) by Krauss, Hamzah and Idris (2007), Inventory of Parent and 
Peer Attachment by Armsden and Greenberg (1987) and instrument by Jenkins 
(1997) to establish institutional social bonding. Data was analyzed using 
Structural Equation Modeling (SEM). 
 
 
The findings of the study show that all the factors’ level are high. The result of 
the SEM in measurement model shows that the model is fit the data and there 
was significant relationship between parental attachment, peer attachment, 
institutional social bonding and religiosity with positive youth development. While 
the SEM result from structural model shows that the influence between parental 
attachment, peer attachment and institutional social bonding towards positive 
youth development was significant and the model is fit the data. 

The mediator analysis of religiosity shows that religiosity is a significant mediator 
when it full mediates the relationship between parental attachment and peer 
attachment with positive youth development. While, religiosity partially mediates 
the relationship between institutional social bonding and positive youth 
development. This finding shows that in the middle adolescents (age 18 to 23 
years) phase, religiosity is an important factor to drive adolescents in relationship 
of parental attachment and peer attachment towards positive youth 
development. While institutional social bonding has influence and correlated 
strongly towards positive youth development. 

BAB 1 

 
 

PENDAHULUAN 

 
 

Pengenalan 

 
 
Bab ini membincangkan latar belakang kajian mengenai pembangunan belia 
secara teoritikal dan praktis berpaksikan kajian literatur, permasalahan kajian, 
objektif, kepentingan, skop dan limitasi kajian serta definisi istilah dan ringkasan. 
 
 
Konteks Kajian  

 
 
Bab ini dimulakan dengan pengenalan pendidikan pengembangan dan 
pembangunan belia, pendidikan pengembangan dan belia di kolej komuniti, 
belia dan pembangunan belia positif, pembangunan belia di Malaysia dan 
perspektif pembangunan belia positif dalam kalangan pelajar di Malaysia. Belia 
dalam kalangan pelajar yang sedang menuntut di peringkat tertiari, iaitu pelajar 
kolej komuniti merupakan fokus belia dalam kajian ini memandangkan mereka 
merupakan aset, agen dan sumber dalam pembangunan diri, keluarga, 
masyarakat dan negara. Belia tidak akan membangun dengan sendiri tanpa 
dipengaruhi oleh komponen terhampir serta komponen paling jauh yang mampu 
membentuk tingkah laku tertentu. Kajian ini akan menyentuh tentang pengaruh 
keakraban dengan ibu bapa, keakraban dengan rakan sebaya dan jalinan sosial 
institusi serta religiositi terhadap pembangunan belia positif dalam kalangan 
pelajar kolej komuniti di Malaysia. 
 
 
Latar Belakang Kajian 

 
 
Pembangunan belia merupakan skop pendidikan pengembangan yang menjadi 
subjek penting dan kerap difokuskan dalam penyelidikan pengembangan dan 
pembangunan manusia (Hershberg, Johnson, DeSouza, Hunter & Zaff, 2015; 
Ho, Clarke & Dougherty, 2015; Perkins, Borden & Villarruel, 2001; Hamzah, 
1994; Idris & Hamzah, 1994; Kelsey & Hearne, 1963). Bidang pengembangan 
yang meliputi tiga bahagian penting termasuklah pendidikan pengembangan, 
perkhidmatan pengembangan dan proses pengembangan (Wu, Lin & Chang, 
2011; Ismail, 1999; 1990). Pendidikan merupakan indikator yang mampu menilai 
sesebuah kemajuan dalam suatu proses pembangunan yang meliputi kemajuan 
dari segi ekonomi, sosial dan kemanusiaan (Ismail, 1999; 1990). Manakala 
pendidikan pengembangan merupakan bidang sains sosial yang meliputi sains 
fizikal, biologi dan sosial dalam proses tersendiri dan disintesiskan ke dalam 
bidang ilmu pengetahuan, konsep, prinsip dan orientasi prosedur untuk 
menyediakan pendidikan tidak formal kepada seseorang individu (Leagans, 
1971).  

Di samping itu, perkhidmatan pengembangan merujuk kepada pekerja yang 
mengimplementasi program pengembangan manakala proses pengembangan 
ialah pekerjaan tidak formal yang dilakukan berdasarkan keperluan untuk 
meningkatkan taraf hidup dan kebajikan keluarga luar bandar. Sistem 
pendidikan pengembangan bertujuan untuk mengintegrasi sumber manusia dan 
sumber-sumber lain ke arah penyampaian matlamat pembangunan individu, 
masyarakat dan negara. Pada dasarnya, pengembangan merupakan satu 
disiplin berasaskan pertanian, namun skopnya telah berkembang meluas 
kepada bidang-bidang lain seperti kesihatan, pembangunan masyarakat, 
ekonomi, pemakanan, pendidikan dan disokong oleh disiplin sosiologi, psikologi, 
antropologi, pentadbiran dan komunikasi (Ismail, 1999;1990). Selain itu, Kelsey 
and Hearne (1963) pula mengenal pasti sembilan skop pendidikan 
pengembangan yang tidak terhad untuk mewujudkan kesedaran dalam 
kalangan masyarakat dan mengubah tingkah laku mereka dengan menyebarkan 
maklumat dan mendidik mereka. Sembilan skop pendidikan pengembangan 
tersebut ialah: 
 

1) Keberkesanan dalam penghasilan produk pertanian 
2) Keberkesanan dalam pemasaran, pengedaran dan penggunaan 
3) Pemuliharaan, pembangunan dan penggunaan sumber semula jadi 
4) Pengurusan di ladang dan di rumah 
5) Kehidupan keluarga 
6) Pembangunan belia 
7) Pembangunan kepimpinan 
8) Pembangunan masyarakat dan pembangunan kawasan luar bandar 
9) Hal ehwal awam 

 
 
Skop pendidikan pengembangan yang dinyatakan menunjukkan pendidikan 
pengembangan bukanlah satu bidang atau disiplin yang sempit malah ia 
merangkumi pelbagai disiplin termasuk belia, kemasyarakatan, kepimpinan dan 
sebagainya. 
 
 
Sejajar dengan perkembangan semasa, pendidikan pengembangan 
didefinisikan sebagai satu proses katalisis dan fasilitasi pembelajaran yang 
dinamik ke arah membangunkan individu, kelompok dan organisasi agar boleh 
berusaha memperbaik diri, masyarakat dan negara (Hamzah, 1994). Dalam 
usaha mencapai matlamat di atas, pendidikan pengembangan menggunakan 
pendekatan seperti ;1) Menyebar maklumat melalui tulisan, lisan, pengalaman 
sebenar dan perbandingan; 2) Menggalakkan, mendorong dan memberi inisiatif; 
3) Mengenal pasti masalah dan isu; 4) Berkhidmat secara sistematik; 5) 
Menyedia, membentuk dan mengintegrasikan sumber (terutamanya struktur 
kepimpinan); 6) Memberi maklum balas yang sesuai; dan 7) Menggalakkan 
pembangunan manusia. Menelusuri abad ini, bidang pendidikan mengalami 
perubahan yang begitu ketara melalui perluasan skop pendidikan serta 
pengiktirafan. Pendidikan perlu dilihat secara holistik apabila peluang pendidikan 
perlu diberi kepada individu-individu yang telah meninggalkan sistem pendidikan 
formal supaya mereka berupaya menghadapi perubahan diri dan persekitaran. 
Pendidikan tidak formal mampu memberi penekanan kepada pembangunan 



© C
OPYRIG

HT U
PM

3 

 

kemahiran seperti menimba ilmu, mengubah sikap dan menambah kemahiran 
melalui pengalaman (Hamzah, 1994; Ismail, 1999; 1990).  
 
 
Dalam konteks pembangunan belia, pendidikan tidak formal diterima untuk 
menghasilkan pertumbuhan individu belia yang sihat dan seimbang dalam 
pembangunan rohani, sosial, ekonomi, kebudayaan dan politik (Abd. Hamid, 
Othman, Hassan & Kassim, 2003; Hamzah, 1994). Individu belia atau kumpulan 
merupakan penerima yang bersedia memikul tanggungjawab untuk memperbaik 
diri serta memberi sumbangan kepada pembangunan keluarga, kumpulan, 
masyarakat dan negara.  
 
 
Pendidikan pengembangan memainkan peranan yang penting dalam 
pembentukan program-program pembangunan, penyelidikan, pemindahan 
teknologi dan pembangunan modal insan (Sail & Abu Samah, 2010; Sail, 2010; 
Darmawiredja, Hassan, Sail & Shah, 1996; Hamzah, 1994; Ismail, 1990). 
Falsafah pendidikan pengembangan (Hamzah, 1994; Ismail, 1999;1990; 
Leagans, 1971) sebagaimana yang digariskan oleh sarjana pendidikan 
pengembangan termasuklah: 
 

1. Pendidikan pengembangan pada asasnya adalah merupakan sistem 
pendidikan tidak formal untuk orang dewasa dan golongan remaja. Ia 
merupakan sistem di mana individu didorong melalui pendekatan yang 
betul yang bertujuan untuk membantu individu mahupun komuniti 
dengan menerapkan pengetahuan, sikap dan amalan dalam kehidupan 
seharian mereka, seperti bidang pertanian, kehidupan kekeluargaan 
dan kehidupan komuniti. 

2. Pendidikan pengembangan adalah pendidikan untuk semua 
masyarakat. 

3. Pendidikan pengembangan membawa perubahan yang dikehendaki 
dalam pengetahuan, sikap dan kemahiran individu dan komuniti. 

4. Pendidikan pengembangan membantu individu untuk membantu diri 
mereka sendiri (penghakupayaan). 

5. Pendidikan pengembangan bekerja dengan golongan dewasa dan 
remaja sama ada lelaki atau wanita untuk memenuhi keperluan dan 
kehendak mereka. 

6. Pendidikan pengembangan adalah pendidikan melalui "pembelajaran 
melalui amalan" dan "kepercayaan melalui penglihatan". 

7. Pendidikan pengembangan bekerja dalam keadaan harmoni dengan 
kepelbagaian budaya masyarakat. 

8. Pendidikan pengembangan adalah saluran dua hala yang membawa 
maklumat saintifik kepada masyarakat dan sebaliknya untuk mencari 
penyelesaian. 

9. Pendidikan pengembangan adalah bekerjasama (dalam kumpulan) 
untuk mengembangkan kebajikan dan kebahagiaan masyarakat, 
keluarga, negara dan bangsa. 

10. Pendidikan pengembangan adalah perkembangan kepemimpinan 
individu dalam kehidupan seharian dan masyarakat secara 
keseluruhan. 

Selaras dengan definisi, skop dan falsafah pendidikan pengembangan yang 
merupakan pendidikan tidak formal penting dalam sesebuah masyarakat atau 
golongan belia, falsafah ini dilihat relevan dengan sistem pengajian kolej 
komuniti di Malaysia yang bukan sahaja menyediakan pendidikan formal, malah 
memberi laluan alternatif kepada pelajar-pelajar yang tercicir dalam pengajian 
formal untuk menyambung pengajian serta merupakan institusi yang dekat 
dengan komuniti. Selain membangunkan belia dengan latihan dalam bidang 
teknikal dan vokasional, kolej komuniti menyediakan pendidikan seumur hidup 
kepada individu dan masyarakat setempat untuk meningkatkan kualiti hidup 
masyarakat. Kolej komuniti merupakan agensi kerajaan yang berperanan 
sebagai agen pendidikan pengembangan yang dapat membangunkan 
masyarakat (Ismail, 1999;1990). 
 
 

Pendidikan Pengembangan dan Belia di Kolej Komunti 

 
 
Pengembangan ilmu pendidikan pengembangan yang bukan sahaja menjurus 
kepada bidang pertanian malah lebih daripada itu menjadikan bidang ilmu ini 
sentiasa diteroka dan dipelbagaikan. Pembangunan belia yang merupakan 
salah satu skop dalam pendidikan pengembangan, ditambah pula dengan 
institusi kolej komuniti yang merupakan agen pendidikan formal dan tidak formal 
merupakan gabungan elemen pendidikan pengembangan yang tepat dalam 
mengintegrasikan usaha membangunkan individu, keluarga, masyarakat dan 
negara. Kolej komuniti yang ditubuhkan melalui memorandum yang 
dikemukakan oleh Menteri Pendidikan kepada Jemaah Menteri pada 05 Julai 
2000 (Jabatan Pengajian Kolej Komuniti, 2012). Kabinet telah bersetuju 
menjadikan kolej komuniti sebagai hab pembelajaran sepanjang hayat. (Jabatan 
Pendidikan Kolej Komuniti, 2012; KITKK, 2015) 
 
 
Antara objektif penubuhan kolej komuniti termasuklah (Jabatan Pendidikan Kolej 
Komuniti, 2012; KITKK, 2015): 
 

1) Menyediakan laluan alternatif kepada pelajar lepasan menengah dan 
pelajar yang tercicir daripada pendidikan formal untuk mengikuti latihan 
dan pengajian dalam bidang teknikal dan vokasional; 

2) Menyediakan pendidikan seumur hidup kepada individu dan masyarakat 
setempat bagi meningkatkan kualiti kehidupan masyarakat; 

3) Membolehkan syarikat-syarikat swasta menggunakan khidmat kolej 
komuniti untuk memberi latihan kepada pekerja mereka; 

4) Mewujudkan kerjasama yang erat antara ahli masyarakat, kerajaan 
tempatan dan sektor swasta bagi memajukan kawasan setempat; 

5) Menyelaras latihan dan kemahiran yang disediakan oleh pelbagai 
kementerian supaya dapat memenuhi keperluan pasaran dan penduduk 
setempat. 

6) Memberi peluang kepada masyarakat setempat untuk menggunakan 
kemudahan yang disediakan di kolej komuniti; dan 

7) Memberi khidmat nasihat/kaunseling kepada masyarakat setempat bagi 
meningkatkan tahap pengetahuan dan perkembangan kerjaya mereka. 

Berdasarkan objektif penubuhan kolej komuniti, jelas institusi ini mampu 
membangunkan belia dan komuniti setempat dengan kemudahan yang 
disediakan serta peluang-peluang pendidikan formal dan tidak formal 
berdasarkan keperluan dan permintaan. Sehingga kini, kolej komuniti telah 
melalui beberapa fasa, iaitu fasa penubuhan (2001-2006), fasa penjenamaan 
semula (2007-2009) dan fasa pengukuhan (2010-2011) bagi memastikan 
peranan kolej komuniti relevan dan diterima oleh masyarakat. Penuntut di kolej 
komuniti terdiri daripada pelbagai lapisan masyarakat bukan sahaja belia malah 
pekerja industri, komuniti setempat, pesara, penganggur, suri rumah, warga 
emas, pelajar universiti dan sebagainya. Pendidikan formal yang mensasarkan 
golongan belia terdiri daripada kursus sijil sepenuh masa yang perlu diikuti 
selama dua tahun untuk melayakkan pelajar bekerja dan menyambung 
pengajian ke peringkat seterusnya. Pelbagai kursus yang ditawarkan 
terutamanya bidang teknikal dan vokasional untuk memastikan pelajar memiliki 
bidang kemahiran tersendiri yang mampu meningkatkan kebolehpasaran 
mereka (Jabatan Pendidikan Kolej Komuniti, 2012; KITKK, 2015). 
 
 
Selain itu, kolej komuniti terkenal dengan kursus pembelajaran sepanjang hayat 
yang dilaksanakan berdasarkan keperluan masyarakat setempat. Sehingga 
2014, seramai 1,623,069 peserta telah mengikuti kursus jangka pendek seperti 
kursus jahitan, masakan, kesenian, pastri dan sebagainya (KITKK, 2015). 
Peranan dan penyertaan belia serta masyarakat dalam sistem kolej komunti 
menunjukkan pendidikan pengembangan diamalkan dengan jayanya dan 
berkembang.  Walaupun kolej komuniti telah ditubuhkan 15 tahun yang lalu, 
namun penyelidikan mengenai institusi dan pelajar masih kurang dan perlu 
diteroka. Oleh itu, penyelidikan pendidikan pengembangan pembangunan belia 
di kolej komuniti dijalankan untuk penambahbaikan dan peningkatan kompetensi 
institusi dan warga kolej komuniti amnya. 
 
 

Pembangunan Belia Positif  
 
 
Pembangunan belia positif merupakan terma yang diwujudkan hasil kajian 
saintis pembangunan belia yang berdasarkan kajian perbandingan dan evolusi 
biologi mengenai potensi yang dimiliki oleh belia untuk berubah secara 
sistematik dan fleksibel dalam pembangunan mereka (Silbereisen & Lerner, 
2007; Lerner, 1992). Kajian ini telah memperkenalkan Teori Sains 
Pembangunan atau Developmental Science Theory yang mengaitkan potensi 
yang dimiliki oleh belia untuk berubah dalam tingkah laku adalah disebabkan 
oleh hasil hubungan yang wujud dan saling berpengaruh antara individu yang 
membangun dengan karakteristik biologi, psikologi, keluarga, masyarakat, 
budaya, ekologi fizikal serta faktor sejarah (Lerner et al., 2005; Lerner & 
Castellino, 2002). Oleh yang demikian, Teori Sains Pembangunan menerangkan 
pembangunan manusia yang bersifat bidirectional, iaitu proses perhubungan 
dua hala dan dwiarah antara individu dan konteks (Lerner, Lerner, Almerigi, 
Theokas, Phelps, Naudeau, & Von Eye, 2006). 

Teori Sains Pembangunan terhasil daripada teori ekologi pembangunan 
manusia (Bronfenbrenner, 1994; 1986; 1979; 1977) yang terdiri daripada lima 
sistem yang sentiasa berhubungan antara satu sama lain (mikrosistem, 
mesosistem, ekosistem, makrosistem dan kronosistem) daripada tetapan yang 
paling hampir hingga tetapan yang paling jauh dalam pembangunan seseorang 
individu. Komponen-komponen di setiap tetapan atau konteks berhubung secara 
langsung dengan individu dan sebaliknya serta proses ini berlaku secara 
berterusan. Sekiranya keperluan pembangunan belia yang terdapat dalam 
konteks ekologi selari dengan kehendak/sumber yang ada pada belia, maka 
belia akan membangun secara positif dan berkembang (Theokas & Lerner, 
2006).  
 
 
Theokas dan Lerner (2006) mengelaskan aset ekologi kepada empat kategori, 
iaitu orang (human), fizikal atau institusi, aktiviti kumpulan dan aksesibiliti. 
Sumber manusia (human) dapat memanifestasi tingkah laku positif dan negatif 
serta norma sosial terhadap seseorang individu dalam konteks tertentu 
(Coleman, 1988). Dimensi kedua aset ekologi ialah sumber fizikal dan institusi 
dalam persekitaran sosial. Aset ini akan mempengaruhi peluang pembelajaran, 
rekreasi dan penglibatan dengan individu seterusnya mewujudkan rutin dan 
menstrukturkan belia. Kewujudan aset ekologi ini akan membantu belia 
menimba pengalaman dan menjadikan pengalaman tersebut sebagai rutin 
mereka kelak. Dimensi ketiga ialah aktiviti berkumpulan yang mampu membantu 
menggalakkan keterlibatan belia bersama komuniti, ibu bapa, persatuan belia 
dan sebagainya. Seterusnya, dimensi keempat ialah aksesibiliti yang 
mewujudkan suasana dinamik antara individu dengan kontekstualnya. 
Aksesibiliti merujuk kepada potensi belia untuk berinteraksi dengan orang 
dewasa dalam tetapan tertentu. 
 
 
Keempat-empat dimensi ekologi (Urban, Lewin-Bizan, & Lerner, 2009) ini 
menunjukkan kepentingan pengaruh psikologi, sosiologi dan biologi terhadap 
pembangunan individu belia daripada komponen kontekstual mereka yang 
bersifat dwiarah. Hubungan keakraban antara ibu bapa yang merupakan tetapan 
yang paling hampir (Bronfenbrenner, 1979) dengan anak merupakan satu ikatan 
yang kuat dan mampu menghasilkan nilai kepercayaan anak terhadap ibu bapa 
dan membentuk tingkah laku tertentu (Bowlby, 1982; Ainsworth, 1989). 
Hubungan secara dwiarah antara ibu bapa dan anak sejak dari kecil akan 
mempengaruhi anak untuk menjadi seorang belia yang membangun dan 
berkembang. Kanak-kanak yang mempunyai keakraban yang selamat dengan 
ibu bapa akan membesar sebagai seorang yang sihat dan berfungsi (Schore, 
2002; Schofield, 2002; Raja, McGee, & Stanton,1992 Armsden & Greenberg, 
1987). 
 
 
Seterusnya, apabila tiba fasa remaja, tingkah laku keakraban akan beralih 
kepada figura selain ibu bapa (Nickerson & Nagle, 2005). Komponen dalam 
konteks pembangunan belia selain ibu bapa juga merupakan elemen penting 
yang mempengaruhi pembangunan belia. Teori keakraban teraplikasi pada 
individu di setiap peringkat. Adalah menjadi keperluan manusia untuk 
menjalinkan keakraban. Manusia akan mula akrab dengan orang lain apabila 

mereka yakin dengan persekitaran dan dapat mengawal situasi mereka (Bowlby, 
1988). Rakan sebaya merupakan figura paling rapat selepas ibu bapa yang akan 
menjalinkan keakraban dengan individu belia dalam pembangunan mereka. 
Membangunkan ikatan dengan rakan sebaya yang positif adalah penting untuk 
pembangunan psikologi dan kehidupan sosial yang sihat (Lee, 2006; Wilkinson, 
2004). 
 
 
Selain itu, dimensi aset ekologi fizikal yang mempengaruhi pembangunan belia 
merupakan institusi atau sekolah yang boleh mempengaruhi aksesibiliti sosial 
antara kedua-duanya. Sekolah/institusi merupakan agen sosial dan jalinan 
dengan sekolah berperanan dalam pembangunan belia positif. Teori ikatan 
sosial (Hirschi, 1969) menyatakan, seseorang tidak akan terlibat dengan aktiviti 
delinkuen apabila terdapat ikatan dengan ibu bapa, rakan sebaya dan sekolah. 
Ikatan yang kuat antara belia dengan institusi akan menjadikan belia komited 
dengan aktiviti pembelajaran, terlibat dengan program dan persatuan, akrab 
dengan individu lain di institusi dan terikat dengan peraturan dan undang-
undang di institusi yang mampu mengawal mereka daripada terlibat dengan 
perkara negatif. 
 
 
Selain itu, Teori Psikososial yang diasaskan oleh Erik Erikson (1968; 1963) 
terkenal dengan lapan peringkat pembangunan manusia sebagai pengaruh 
yang signifikan terhadap orang lain dan institusi sosial. Setiap peringkat 
dibezakan dengan krisis psikososial atau ‘titik alih” yang perlu diselesaikan 
dengan menyeimbangkan persekitaran dalaman individu dan persekitaran 
luaran. Lapan peringkat psikososial tersebut termasuklah zaman bayi, zaman 
awal kanak-kanak, zaman prasekolah, zaman sekolah rendah, zaman remaja, 
zaman dewasa awal, dan zaman dewasa akhir. Zaman remaja merupakan 
zaman yang sinonim dengan belia, iaitu peringkat yang dikenali sebagai 
peringkat identiti lwn kekeliruan identiti. Pada fasa ini, belia cuba 
menghubungkan kepakaran dan peranan sosial dengan matlamat kerjaya (Cuba 
memahami diri; menghadapi krisis identiti; sensitif kepada perubahan badan dan 
imej kendiri; membentuk konsep kendiri positif dan juga negatif; perkembangan 
emosi berlandaskan emosi peringkat terdahulu). 
  
 
Kekeliruan ini menyebabkan Erikson (1968; 1963; Zock, 1990) membuat 
spekulasi bahawa agama menyediakan sokongan sosial dan membantu 
membangunkan nilai-nilai sosial, fungsi yang mungkin untuk melindungi belia 
daripada terasing atau tersisih. Erikson (1964; 1965) menyatakan bahawa 
agama berperanan penting dalam proses pembangunan remaja. Keagamaan 
sangat berkait rapat dengan hasil positif dan nilai prososial serta mengurangkan 
tingkah laku risiko dan kenakalan tingkah laku yang tidak sihat (Salas-Wright, 
Olate & Vaughn, 2013; Shek, 2012; Wallace & Williams, 1997; Donahue, & 
Benson, 1995). Kajian terhadap pembangunan nilai agama dan spiritual dan 
hubungannya dengan pembangunan belia semakin diteroka dan berkembang 
(Shek & Ho, 2016; King & Boyatzis, 2015; Salas-Wright, Olate & Vaughn, 2013; 
James & Fine, 2015; King & Roeser, 2009). Oleh yang demikian, nilai agama 
merupakan komponen yang perlu diberi perhatian yang lebih dalam 
pembangunan belia kerana belia masih mencari identiti dan agama dapat 

memandu mereka mencapai matlamat mereka serta membawa hasil (outcome) 
yang positif (Davis III & Kiang, 2016; Schnitker, Felke, Barrett & Emmons, 2014; 
Yonker, Schnabelrauch & DeHaan, 2012; Regenerus, 2003). 
 
 

Belia Pengajian Tinggi di Malaysia 

 
 
Belia di institusi terdiri daripada belia bersekolah dan belia pengajian tinggi 
sebagaimana yang dinyatakan dalam Dasar Belia Malaysia termasuk dalam 
lapan kumpulan sasaran belia. Belia Pengajian Tinggi ialah belia yang 
menyambung pengajian pada peringkat pengajian tinggi, termasuklah universiti 
awam, universiti swasta, institusi latihan kemahiran awam atau swasta, 
politeknik, kolej komuniti dan kursus profesional (Dasar Belia Malaysia, 2015). 
Kolej komuniti merupakan institusi yang sedang berkembang yang menawarkan 
bidang teknikal dan vokasional (TVET) yang sedang diarusperdanakan dalam 
memenuhi keperluan negara. Sebanyak 60 peratus daripada pekerjaan yang 
akan diwujudkan dijangka memerlukan kemahiran berkaitan TVET. Ke arah ini, 
TVET dikenal pasti sebagai pemacu perubahan bagi Malaysia menghasilkan 
modal insan berkemahiran. Secara keseluruhannya, bidang fokus ini akan 
menghasilkan modal insan bertaraf dunia yang diperlukan Malaysia dalam fasa 
terakhir untuk menjadi negara maju (RMK-11, 2015). 
 
 
Belia yang menuntut di kolej komuniti terdiri daripada pelbagai golongan 
memandangkan sifat kolej komuniti yang terbuka dan fleksibel serta objektif kolej 
komuniti untuk memberi peluang pembelajaran kepada semua lapisan 
masyarakat. Oleh yang demikian, penuntut kolej komuniti terdiri daripada pelajar 
lepasan Sijil Pelajaran Malaysia (SPM), pekerja industri, komuniti setempat, suri 
rumah, pelajar universiti atau pelajar sekolah dan sesiapa sahaja bergantung 
kepada matlamat dan tujuan mereka menyertai kolej komuniti. Walau 
bagaimanapun kajian ini tertumpu kepada pelajar sepenuh masa atau lepasan 
SPM yang mengikuti program sijil atau Diploma di kolej komuniti. 
 
 
Sehingga Mac 2015, seramai 18,432 orang pelajar sepenuh masa menuntut di 
kolej komuniti. Mereka terdiri daripada pelbagai peringkat umur. Majoriti 
daripada mereka adalah belia, iaitu 96.5 peratus daripada jumlah pelajar 
mendaftar. Jadual 1.1 menunjukkan bilangan pelajar kolej komuniti mengikut 
umur. Jadual tersebut menunjukkan belia merupakan golongan yang 
mendominasi pengajian di kolej komuniti. Walaupun mereka adalah golongan 
tercicir di peringkat sekolah menengah, ini tidak bermakna mereka akan tercicir 
selama-lamanya. Peranan kolej komuniti adalah untuk memberi peluang kepada 
golongan belia untuk menyerlahkan bakat yang mereka ada untuk digunakan 
pada masa hadapan, malah dengan bakat inilah menyerlahkan lagi kekuatan 
yang ada dalam diri untuk terus membangun dan berjaya pada masa hadapan. 

Jadual 1.1 : Bilangan pelajar kolej komuniti mengikut umur 

Umur (Tahun) Bilangan Pelajar Peratus (%) 

15 - 20 15,897 86 
21 - 25 1,773 10 
26 - 30 91 0.5 
31 - 35 32 0.2 
36 - 40 298 1.5 

41 tahun ke atas 329 1.7 
Lain-lain 12 0.1 
Jumlah 18,432 100 

 
 

Permasalahan Kajian 
 
 
Persepsi negatif masyarakat awam terhadap bidang teknikal dan vokasional 
(TVET) di Malaysia masih wujud walaupun pelbagai usaha telah dijalankan oleh 
pihak bertanggungjawab (Mustapha, 2017; Husin, Muhammad, Hasan & Omar, 
2017; Alavi, Sail & Awang, 2013). Masyarakat memandang bidang ini hanya 
layak disertai oleh pelajar yang tercicir dalam bidang akademik (Buntat et al., 
2017; Ismail & Abidin, 2014) serta tidak layak melanjutkan pengajian ke 
universiti. Kolej komuniti merupakan antara institusi yang menawarkan bidang 
TVET dengan memberi peluang kepada pelajar lepasan menengah untuk 
melanjutkan pengajian di peringkat tertiari walaupun mereka tidak mempunyai 
keputusan yang cemerlang dalam bidang akademik (Jusoh, 2017; Jabatan 
Pendidikan Kolej Komuniti, 2012). Kelemahan pelajar dalam bidang akademik 
ini tidak perlu dijadikan keutamaan, sebaliknya kekuatan, kelebihan dan bakat 
yang dimiliki yang perlu diketengahkan (Lerner, 2015; Shek & Merrick, 2015; 
Benson et al., 2012;Scales, 2011; Larson, 2006). Kajian lepas menunjukkan 
pendekatan pembangunan belia positif merupakan pendekatan berasaskan 
teori yang tidak mengutamakan defisit belia, malah mengutamakan potensi, 
bakat dan kemahiran yang belia miliki (Tolan et al., 2016). Hasrat pelan 
pendidikan Pengajian Tinggi (2015) yang ingin melahirkan belia yang 
mempunyai minda kelas pertama yang holistik, beretika dan berkualiti 
menjadikan pendekatan pembangunan belia positif (Dasar Belia Malaysia, 2015) 
ini relevan dijadikan panduan dalam pembangunan pelajar kolej komuniti.  
 
 
Kajian pembangunan belia menyatakan, potensi yang dimiliki oleh belia adalah 
disebabkan oleh hasil hubungan yang wujud dan saling berpengaruh antara 
individu yang membangun dengan komponen kontekstual termasuklah ibu bapa, 
rakan sebaya, institusi dan sebagainya (Lerner, 2015; Geldhof et al., 2014; 
Lerner et al., 2005; Roth & Brooks-Gunn, 2003a). Hasil kajian lepas 
menunjukkan ibu bapa merupakan individu yang boleh mempengaruhi tingkah 
laku seseorang individu (Hamzah et al., 2014; Krauss et al., 2014; Lee, 2006; 
Collins & Laursen, 2004). Ini diikuti oleh rakan sebaya yang juga memberi impak 
terhadap pembangunan seseorang belia selepas ibu bapa (Hamzah et al., 2014; 
Collins & Laursen, 2004; Renn & Arnold, 2003; Kuh 1995). Selain itu, 
sekolah/institusi juga merupakan agen sosial dan jalinan dengan institusi 
berperanan dalam menggalakkan pembangunan belia positif (Castro‐Schilo et 

al., 2016; Lee & Lok, 2012; Catalano et al., 2004). Ketiga-tiga komponen ini amat 
penting untuk dikaji sejauh mana ia mampu membangunkan potensi belia 
memandangkan belia sentiasa membangun secara semula jadi (Lerner, 2011; 
Hamilton, 1999).  
 
 
Di samping itu, kajian menunjukkan agama dan spiritual adalah elemen yang 
penting dalam pembangunan belia (Shek & Ho, 2016; Krauss et al., 2014; Smith 
& Denton, 2009; Lerner, Roeser & Phelps, 2008: Krauss et al., 2006) 
memandangkan belia berada dalam fasa krisis, tekanan dan keliru dengan 
identiti mereka (Steinberg, 2010; Lerner & Steinberg 2009; Freud, 1969; Erikson, 
1968; Hall, 1904). Terkini, kajian membuktikan religiositi sebagai mediator 
(Barton et al., 2014) antara hubungan religiositi ibu bapa dengan impak 
pembangunan belia. Manakala religiositi juga bertindak sebagai mediator separa 
(Adnan et al., 2017) antara hubungan personaliti dengan tingkah laku kerja 
muslim. Walau bagaimanapun kajian terhadap religiositi sebagai mediator di 
antara hubungan keakraban dengan ibu bapa, keakraban dengan rakan sebaya 
dan jalinan sosial institusi terhadap pembangunan belia positif masih belum 
diterokai sepenuhnya terutama dalam kalangan pelajar kolej komuniti. Pelajar 
kolej komuniti yang dilabel sebagai belia yang tercicir memerlukan model dan 
panduan yang eksklusif bagi menyerlahkan potensi sebenar dalam diri mereka 
berbanding defisit yang ada. 
 
 
Faktor sosial yang terdiri daripada keakraban dengan ibu bapa, keakraban 
dengan rakan sebaya, jalinan sosial institusi dan religiositi merupakan 
komponen yang perlu diberi tumpuan dalam pembangunan seseorang individu 
belia terutama belia di kolej komuniti. Kajian ini dijalankan bagi menjawab 
persoalan termasuklah apakah tahap pembangunan belia positif dan tahap 
keempat-empat faktor sosial yang difokuskan? Di samping itu, kajian ini juga 
ingin menguji adakah terdapat hubungan dan pengaruh antara semua faktor 
sosial dengan pembangunan belia positif dalam kalangan pelajar? Seterusnya, 
kajian ini juga akan menguji adakah religiositi merupakan mediator terhadap 
faktor sosial dan pembangunan belia positif melalui Model Persamaan 
Berstruktur yang akan menguji kesemua faktor ini secara serentak? Seterusnya 
adakah model yang dibina ini mampu mengisi kekurangan kajian pembangunan 
belia dalam kalangan pelajar kolej komuniti serta faktor sosial yang 
mempengaruhi pembangunan mereka? Selain daripada itu, kajian ini juga 
mampu mengisi jurang pendidikan pengembangan memandangkan peranan 
kolej komuniti sebagai agen sosial yang mampu mengubah lanskap hubungan 
sosial antara belia serta aset kontekstualnya. 
 
 

Objektif Kajian 
 
 
Kajian ini bertujuan untuk menentukan pengaruh keakraban dengan ibu bapa, 
keakraban dengan rakan sebaya dan jalinan sosial institusi terhadap 
pembangunan belia positif dalam kalangan pelajar kolej komuniti di Malaysia. 
Kajian ini juga bertujuan untuk menentukan peranan religiositi sebagai mediator 
dalam pembangunan pelajar kolej komuniti.  

Objektif Khusus 
 
 
Objektif khusus kajian adalah untuk : 
 
1. Menentukan tahap pembangunan belia positif dalam kalangan pelajar kolej 

komuniti di Malaysia. 
2. Menentukan tahap keakraban dengan ibu bapa, keakraban dengan rakan 

sebaya, jalinan sosial institusi dan religiositi dalam kalangan pelajar kolej 
komuniti di Malaysia. 

3.   Menentukan hubungan keakraban dengan ibu bapa, keakraban dengan 
rakan sebaya, jalinan sosial institusi dan religiositi dengan pembangunan 
belia positif dalam kalangan pelajar kolej komuniti di Malaysia. 

4.   Menentukan pengaruh keakraban dengan ibu bapa, keakraban dengan 
rakan sebaya dan jalinan sosial institusi terhadap pembangunan belia 
positif dalam kalangan pelajar kolej komuniti di Malaysia. 

5.    Menentukan religiositi sebagai mediator terhadap hubungan antara    
       Keakraban dengan ibu bapa, keakraban dengan rakan sebaya dan jalinan 

sosial institusi dengan pembangunan belia positif dalam kalangan pelajar 
kolej komuniti di Malaysia. 

 
 
Hipotesis Kajian 
 
 
Hipotesis kajian dinyatakan untuk menjawab objektif kajian. Teori Ekologi 
Pembangunan Manusia (Bronfenbrenner, 1979) yang mendasari kajian ini 
disusuli oleh Teori Sains Pembangunan (Lerner et al., 2005), Teori Keakraban 
dengan ibu bapa dan Keakraban dengan rakan sebaya (Bowlby, 1982; 1988) 
serta Teori Ikatan Sosial (Hirschi, 1969) dan penemuan kajian terdahulu 
merupakan rujukan dan kerangka utama pembentukan hipotesis kajian ini. 
Sepuluh hipotesis dirangka untuk diuji seperti yang berikut : 
 
Hipotesis 1 : Terdapat hubungan yang positif dan signifikan antara 

keakraban dengan ibu bapa dengan pembangunan belia positif. 
 
Hipotesis 2 : Terdapat hubungan yang positif dan signifikan antara 

keakraban dengan rakan sebaya dengan pembangunan belia 
positif. 

 
Hipotesis 3 : Terdapat hubungan yang positif dan signifikan antara jalinan 

sosial institusi dengan pembangunan belia positif. 
 

Hipotesis 4 :  Terdapat hubungan yang positif dan signifikan antara religiositi 
dengan pembangunan belia positif. 

 
Hipotesis 5 :  Keakraban dengan ibu bapa mempengaruhi pembangunan 

belia positif. 
 
Hipotesis 6 :  Keakraban dengan rakan sebaya mempengaruhi 

pembangunan belia positif. 

Hipotesis 7 : Jalinan sosial institusi mempengaruhi pembangunan belia 
positif.  

  
Hipotesis 8 : Religiositi merupakan mediator antara keakraban dengan ibu 

bapa dengan pembangunan belia positif. 
 

Hipotesis 9 : Religiositi merupakan mediator  antara keakraban dengan 
rakan sebaya dengan pembangunan belia positif. 

 
Hipotesis 10 : Religiositi merupakan mediator antara jalinan sosial institusi 

dengan pembangunan belia positif. 
 

 
Kepentingan Kajian 

 
 
Sumbangan kepada Teori 
 
 
Kajian ini akan menyumbang kepada teori sains pembangunan manusia serta 
perancangan, proses dan pelaksanaan pembangunan belia positif terhadap 
pembangunan belia di Malaysia melalui pengukuhan terhadap hubungan 
keakraban dengan ibu bapa, keakraban dengan rakan sebaya dan jalinan sosial 
institusi yang merupakan komponen kontekstual yang bersifat dwiarah dengan 
individu belia. Teori-teori lain juga dapat dibuktikan kekukuhannya melalui kajian 
terhadap pembangunan belia di Malaysia seperti teori keakraban, teori ikatan 
sosial dan sebagainya. Di samping itu, kajian mengenai peranan nilai agama 
sebagai mediator terhadap pembangunan belia positif dapat memberi implikasi 
terhadap kajian dalam pembangunan agama/ spiritual yang perlu diteroka 
secara lebih mendalam untuk menjamin perkembangan pembangunan 
seseorang individu belia yang lebih mendalam dan menyeluruh. 
 
 
Sumbangan kepada Amalan 
 
 
Kajian ini dapat memberi sumbangan kepada bidang pembangunan belia 
terutamanya belia yang menuntut di institusi kemahiran di Malaysia juga 
pelbagai golongan belia sebagaimana yang disenaraikan dalam Dasar Belia 
Malaysia. Selain itu, kajian ini juga dapat memberi sumbangan kepada 
kementerian yang berkaitan (Kementerian Pendidikan Tinggi, Kementerian Belia 
dan Sukan, Kementerian Pembangunan Wanita dan Masyarakat dan 
sebagainya), jabatan dan istitusi yang terlibat untuk bertindak dan menyediakan 
program-program yang sesuai dengan keperluan belia supaya mereka 
membangun dengan positif.  

Sumbangan maklumat keakraban dengan ibu bapa, keakraban dengan rakan 
sebaya, jalinan sosial institusi, serta religiositi belia boleh dijadikan panduan 
kepada kementerian, jabatan dan institusi dalam memahami pengaruh 
komponen-komponen ini terhadap pembangunan belia di Malaysia termasuklah 
merancang, melaksana dan menyelia program yang berkaitan yang mampu 
membangunkan belia. 
 
 
Sumbangan kepada Pembentukan Dasar 

 
 
Dapatan kajian ini sangat penting sebagai maklumat kepada pihak 
berkepentingan untuk memahami, menghargai dan memperkenalkan dasar baru 
terhadap pembangunan pelajar di kolej komuniti serta pelajar yang menceburi 
bidang teknikal dan vokasional yang lain. Memandangkan mereka merupakan 
aset negara yang sangat berharga, pihak berkepentingan perlu mengisi 
keperluan mereka dengan sesuatu yang boleh memberi pulangan positif kepada 
negara, diri dan keluarga mereka. 
 
 
Selain itu, kajian ini penting kepada penggubal kurikulum untuk mengetahui 
tahap kecenderungan belia di kolej komuniti. Keperluan memahami kehendak 
mereka adalah penting untuk memastikan kurikulum yang dibina dapat diikuti 
dan dihayati sepanjang pengajian. Pendekatan pembangunan belia positif 
sangat menarik kerana memfokuskan kepada pembangunan positif remaja atau 
belia tersebut dan tidak kepada risiko atau kekurangan dalam diri mereka. 
Pendekatan ini amat bersesuaian dengan pelajar kolej komuniti kerana 
kekurangan mereka dalam bidang akademik tidak akan diutamakan, malah 
penekanan terhadap kekuatan dan pembangunan positif yang ada dalam diri 
mereka dapat diserlahkan.  
 
 
Kaedah ini amat perlu diberi penekanan kepada pelajar di kolej komuniti bagi 
memenuhi aspirasi jabatan dan kementerian untuk melahirkan pelajar yang 
holistik dan seimbang dari segi akademik dan sahsiah. Selaras dengan teras 
kedua Misi Nasional, negara perlu melahirkan modal insan yang memiliki minda 
kelas pertama untuk menghadapi cabaran pembangunan ekonomi yang 
berlandaskan ilmu pengetahuan dan inovasi. Modal insan yang dibangunkan 
perlu mempunyai keupayaan pengetahuan, kemahiran dan ciri-ciri peribadi yang 
unggul (Pelan Strategik Pengajian Tinggi Negara, 2007).  
 
 
Limitasi Kajian 

 
 
Kajian ini dilimitasi kepada faktor keakraban dengan ibu bapa, keakraban 
dengan rakan sebaya, jalinan sosial institusi dan religiositi terhadap 
pembangunan belia positif dalam kalangan pelajar kolej komuniti. Terdapat 
pelbagai faktor dalam pembangunan belia positif seperti persekitaran, politik, 
ekonomi, perundangan dan sebagainya. Namun, penyelidik hanya mengambil 

kira faktor ekologi sosial yang paling hampir sahaja atas keterbatasan 
keupayaan, masa dan ruang. 
 
 
Kajian ini juga hanya melibatkan pelajar kolej komuniti di Malaysia 
memandangkan kajian terhadap kolej komuniti amnya dan pelajar kolej komuniti 
khususnya masih terhad di negara ini. Penubuhan kolej komuniti yang baru 
menjangkau 15 tahun menyebabkan limitasi terhadap rujukan mengenai institusi 
ini. Kajian ini dijalankan secara kuantitatif memandangkan responden 
melibatkan pelajar di seluruh Malaysia yang hampir menjangkau 13,000 orang 
dan enrolmen seramai 18,000 orang pelajar (KITKK, 2015). 
 
 
Pemilihan kolej komuniti adalah berdasarkan kepada pengklusteran lima wilayah 
dari seluruh semenanjung dan Borneo, Malaysia. Hanya dua buah kolej dipilih 
di setiap wilayah berbanding 89 buah kolej komuniti di seluruh negara. Kajian ini 
dibataskan kepada pelajar di kolej komuniti yang berada di semester dua atau 
tiga sahaja memandangkan mereka telah melalui dan berpengalaman dengan 
sistem pengajian di kolej komuniti. Walau bagaimanapun penyelidik tidak 
mengehadkan responden daripada program tertentu apabila terdapat 39 
program sijil dan 16 program diploma di kolej komuniti (KITKK, 2015). Ini adalah 
kerana semua pelajar sepenuh masa di kolej komuniti merupakan belia yang 
sedang dibangunkan dan berpotensi untuk menjadi belia yang positif dan 
berkembang maju (Benson & Scales, 2009; 2011). Penyelidik hanya 
memfokuskan kajian di kolej komuniti sahaja dan tidak melibatkan institusi lain 
di bawah Kementerian Pendidikan Tinggi atau kementerian lain memandangkan 
kajian di kolej komuniti masih terbatas dan perlu dikembangkan. 
 
 

Definisi Operasional 

 
 
Pembangunan Belia Positif  
 
 
Pada dasarnya pendekatan yang digunakan dalam kajian ini ialah pendekatan 
pembangunan belia positif yang ditakrifkan secara terus daripada 
pendekatan/model Positive Youth Development (PYD). Pendekatan yang 
menekankan kekuatan seseorang individu belia melebihi defisit yang ada. Belia 
yang berupaya menyerlahkan potensi dan atribut diri melalui 5C (Competence, 
Confidence, Connection, Character, Caring & Compassion) merupakan belia 
yang menjadi sumber yang boleh dibangunkan dan sentiasa terserlah 
potensinya. Dalam kajian ini, pembangunan belia positif diukur melalui domain 
kompetensi (Competence), Keyakinan (Confidence), Berhubungan 
(Connection), Karakter (Character), dan Prihatin dan belas kasihan (Caring and 
Compassion). Soal selidik yang digunakan untuk mengukur pembangunan belia 
positif ialah inventori The-Bridge PYD oleh Lopez, Yoder, Brisson, Lechuga-
Pena & Jenson, (2014). 

Keakraban dengan Ibu Bapa   
 
 
Keakraban dengan ibu bapa merupakan ikatan secara biologi, psikologi dan 
emosi yang terbina sejak seseorang itu dilahirkan. Keakraban yang dibina 
secara positif akan membentuk tingkah laku dan nilai kepercayaan yang positif 
manakala ikatan yang dibina secara negatif akan membentuk tingkah laku dan 
kesan yang negatif. Ikatan yang positif akan wujud di antara anak-anak dengan 
ibu bapa apabila mereka saling berkomunikasi dengan baik dan lama-kelamaan 
elemen kepercayaan akan terbina antara mereka. Oleh yang demikian, dimensi 
keakraban dengan ibu bapa dalam kajian ini diukur melalui domain komunikasi 
dan kepercayaan berdasarkan inventori Keakraban dengan Ibu Bapa (IPPA) 
oleh Armsden dan Greenberg (1987).  
 
 
Keakraban dengan Rakan Sebaya  
 
 
Keakraban dengan rakan sebaya merupakan hubungan yang wujud selepas 
hubungan dengan ibu bapa, adik beradik dan keluarga sebagai memenuhi 
keperluan sosialisasi individu. Keakraban dengan rakan sebaya boleh berlaku 
secara positif atau negatif seiring dengan peningkatan usia. Keakraban dengan 
rakan sebaya melalui komunikasi yang positif akan membina kepercayaan yang 
positif dalam hubungan. Manakala komunikasi yang negatif akan memberi 
kesan sebaliknya. Oleh yang demikian, hubungan keakraban dengan rakan 
sebaya diukur melalui dimensi komunikasi dan kepercayaan yang diadaptasi 
daripada inventori Keakraban dengan Rakan Sebaya (IPPA) oleh Armsden dan 
Greenberg (1987).  
 
 
Jalinan Sosial Institusi  
 
 
Jalinan sosial institusi merupakan hubungan sosial yang wujud antara pelajar 
dengan institusi melalui komitmen, keakraban, penglibatan dan kepercayaan. 
Apabila pelajar komited, akrab, terlibat dan percaya dengan undang-undang di 
institusi, maka potensi, bakat dan kekuatan diri mereka akan terserlah dan pada 
masa yang sama, mereka tidak akan mudah terlibat dengan aktiviti delikuensi. 
Hubungan sosial yang terjalin di antara pelajar dan institusi ini diukur 
menggunakan inventori School Deliquency and the School Social Bond yang 
dibina oleh Jenkins (1997). 
 
 
Religiositi 
 
 
Religiositi merupakan cara hidup yang meletakkan agama sebagai panduan 
dalam kehidupan seharian. Amalan hidup beragama bagi seseorang pelajar 
yang berada pada tahap belia amat penting memandangkan peralihan umur dari 
kanak-kanak ke alam dewasa sangat mencabar dan pelajar terdedah dengan 

pelbagai risiko dan tingkah laku negatif sama ada secara sedar atau tidak. Oleh 
yang demikian, amalan hidup beragama perlu diterapkan dalam diri pelajar sejak 
dari awal dan berterusan sepanjang pembangunan mereka supaya mereka tidak 
akan mudah tergelincir, malah akan terus kuat dan kukuh membangun sebagai 
seorang pelajar yang positif dan holistik yang boleh memberi manfaat kepada 
diri sendiri, keluarga, masyarakat dan negara. Dimensi religiositi dilihat dari 
aspek tingkah laku prososial dan amalan ritual yang merupakan praktis bagi 
seseorang yang mengamalkan ajaran agamanya dalam kehidupan. Untuk 
mengenal pasti amalan hidup beragama, soal selidik inventori Religiositi 
Universal dan Personaliti (URPI) oleh Krauss, Hamzah dan Idris (2007) telah 
diadaptasi dan digunakan dalam kajian ini. 
 
 

Rumusan 
 
 
Bab satu membincangkan konteks dan latar belakang belia dan peranannya 
terhadap pembangunan diri serta komponen kontekstual biologi, psikologi dan 
sosiologi mereka. Seterusnya, pembangunan pelajar di Malaysia juga 
dibincangkan termasuk aspek teoritikal, serta kajian-kajian lepas sebagai 
panduan dalam memastikan pembangunan belia di Malaysia dapat direalisasi 
berlandaskan bukti dan penemuan yang dapat menjamin pembangunan mereka 
secara positif dan berdaya maju. Skop dan limitasi yang memfokuskan kajian 
terhadap belia yang sedang menuntut di peringkat tertiari, iaitu belia kolej 
komuniti di Malaysia. Faktor peramal pembangunan belia positif pelajar di kolej 
komuniti khususnya termasuklah keakraban dengan ibu bapa, keakraban 
dengan rakan sebaya, jalinan sosial institusi dan religiositi juga dibincangkan. 

